
Vendim i Këshillit të Mediave të Shkruara të Kosovës ndaj 

ankesës së Albulena Haxhiu kundër Demokracia.com, 

Insajderi.org, Gazeta Blic, Sinjali dhe Periskopi 

 

 

Këshilli i Mediave të Shkruara të Kosovës në mbledhjen e 

mbajtur më 16 shkurt 2022, shqyrtoi ankesën e dërguar nga    

Albulena Haxhiu kundër Demokracia.com, Insajderi.org, Gazeta 

Blic, Sinjali dhe Periskopi lidhur me publikimin e lajmit me 

titull “Audio incizime ekskluzive: Albulena Haxhiu ishte 

dorëhequr nga Lëvizja Vetëvendosje për shkak të pagës”, dhe 

mori këtë 

 

 

 

                      V E N D I M  

  

 

 

 

- Ankesa miratohet pjesërisht. 

 

 

 

 

 

 



 

 

 

 

 

 

                     A R S Y E T I M I 

 

 

Ankuesja pretendon që media ka publikuar lajm me titull “Audio 

incizime ekskluzive: Albulena Haxhiu ishte dorëhequr nga 

Lëvizja Vetëvendosje për shkak të pagës”. Ankesa pretendon se 

me lajmin e publikuar janë shkelur kapitulli II (raportimi i 

së vërtetës) dhe kapitulli IV (e drejta për t’u përgjigjur) 

të Kodit të Mediave të Shkruara.   

 

Lajmi është shkruar në media online dhe objekt i kësaj ankese 

është teksti i shkruar, e që rrjedhimisht ankesa është e 

lejueshme për trajtim dhe e afatshme.  

 

Pas leximit të ankesës KMShK gjen se ankesa është pjesërisht 

e bazuar, respektivisht miratohet pjesërisht.  

 

Pas leximit të shkrimit dhe dëgjimit të audio incizimit, KMShK 

vëren se mediat kanë raportuar për një pagë që ankuesja e 

përmend në audio-incizim. Pavarësisht se nuk specifikohet për 

çfarë page bëhet fjalë (pagë deputeteje apo partiake), e 

vërteta faktike qëndron dhe KMShK nuk ka gjetur shkelje në 

kapitullin II (raportimi i së vërtetës) të Kodit të Mediave 

të Shkruara. 

 

Në lidhje me pretendimin e dytë se nuk i është dhënë mundësia 

për t’u përgjigjur, KMShK gjen se asnjë nga mediat nuk ka 

bërë përpjekje që të kontaktojnë me ankuesen, edhe përkundër 

faktit që ankuesja është person publik dhe lehtë i qasshëm 

për media dhe gazetarë. KMShK në këtë pikë konsideron se 

mediat kanë shkelur kapitullin IV (e drejta për t’u 

përgjigjur) të Kodit të Mediave të Shkruara.  

 

 

Andaj, KMShK vendos si në dispozitiv të këtij vendimi.  

 

 

 

Këshilli i Mediave të Shkruara të Kosovës 


